
MÝVATN


Sveitarstjórn Skútustaðahrepps
3. fundur.
að Hlíða​vegi 6, 22. 8.  2002, kl. 13:30.

DAG​S​KRÁ:

1. Fundarsetning.

2. Launakjör vegna starfa í sveitarstjórn og nefndum.

3. Athugasemdir vegna breytinga á aðalskipulagi Skútustaðahrepps ásamt staðfestingu á deiliskipulagi v/lóðar f. baðaðstöðu við Jarðbaðshóla.

4. Samningur við Samkaup vegna upplýsingamiðstöðvar.

5. Fjárhagsáætlun Heilbrigðiseftirlits Ne 2003.

6. Leikskólavist fimm ára barna.

7. Fundargerð bygginganefndar frá 10. júlí.

8. Fundargerð landbúnaðarnefndar frá 6. ágúst

9. Fundargerð landbúnaðarnefndar frá 19. ágúst

10. Erindi Ferðafélags Akureyrar um stikun gönguleiðar frá Drekagili vestur yfir Dyngjufjöll að Víti í Öskju.

11. Könnun á neysluvatns- og frárennslismálum í samstarfi við Heilbrigðiseftirlit Ne.

12. Aðalfundur Eyþings sem haldinn verður í Reykjahlíðarskóla 30. og 31. ágúst.

13. Kaupsamningur og afsla vegna hluta jarðarinnar Voga 2.

14. Málefni hitaveitu, hugsanlegar lagfæringar fyrir veturinn.

Til kynningar:

a) Bréf Vegagerðarinnar vegna Kísilvegar

b) Dagskrá ferðar fjárlaganefndar um Norðurland eystra.

Mættir:  Guðrún María Valgeirsdóttir, Jón Óskar Ferdinandsson, Kristján Stefánsson, Birkir Fanndal Haraldsson, Böðvar Pétusson.

1. Fundarsetning.

Oddviti setti fund.  Birkir óskaði eftir að 14. máli yrði bætt á dagskrá.

2. Launakjör vegna starfa í sveitarstjórn og nefndum.

Sveitarstjóri lagði fram eftirfarandi tillögu að greiðslum fyrir setu og störf í sveitarstjórn og nefndum sveitarfélagsins:

“Sveitarstjórnarmenn fái í föst laun á mánuði kr. 25.000-  Oddviti fái tvöföld þau laun.  Varamenn sem sitja sveitarstjórnarfundi fái greiddar kr. 10.000- fyrir hvern setinn fund. 

Formenn nefnda fái kr. 6.000- fyrir hvern setinn fund.  Aðrir nefndarmenn fái kr. 3.000- fyrir setinn fund.  Varamenn í nefndum hafi sömu kjör.  

Laun taki þeim hækkunum sem kjarasamningar sveitarfélaga taki í framtíðinni.”

Greinargerð:  Kjör sveitarstjórnarmanna hafa mjög verið til umræðu síðustu ár.  Kjör þeirra munu vera mjög mismunandi um landið.  Um þessar mundir er verið að gera úttekt hjá Sambandi ísl. sveitarfélaga á kjörum sveitarstjórnarmanna og hefu félagsmálaráðuneytið í hyggju að birta viðmiðunarreglur um launagreiðslur til sveitarstjórnarmanna í kjölfarið.

Nokkuð hefur borið á að einstaklingar hafi neitað að gefa kost á sér til trúnaðarstarfa í sveitarfélögum þar sem greiðslur fyrir unnin störf hafa þótt lágar.

Ljost er að starf sveitarstjórnarmanna er viðamikið og mikilvægt að því sé sinnt af trúmennsku.  Varasamt er að gera miklar kröfur til sveitarstjórnarmanna, hljóti þeir ekki sanngjarnar greiðslur fyrir.  Starf sveitarstjórnarmanna er viðamikið, margfalt viðameira en að sitja fundi í sveitarstjórnum.  Sveitarstjórnarmenn sitja marga fundi utan hefðbundinna funda í sveitarstjórnum, auk þess sem kröfur eru gerðar til að sveitarstjórnarmenn búi sig undir fundi af kostgæfni.  Auk þess nota sveitarstjórnarmenn eigin bifreiðir,  síma og tölvur í talsverðum mæli við störf í sveitarstjórnum og greiða þann kostnað sem af því hlýst.

Að framansögðu tel ég þær greiðslur sem ég geri tillögu um hér að framan, sanngjarnar fyrir störf í sveitarstjórn og nefndum Skútustaðahrepps.






22. ágúst 2002,

Sigbjörn Gunnarsson, sveitarstj.

Samþykkt að fresta afgreiðslu til næsta fundar.

3. Athugasemdir vegna breytinga á aðalskipulagi Skútustaðahrepps ásamt staðfestingu á deiliskipulagi v/lóðar f. baðaðstöðu við Jarðbaðshóla.

Eftirfarandi auglýsingar voru birtar í Lögbirtingablaðinu í apríl og í júní.  Jafnframt voru auglýsingarnar birtar í staðarblaðinu Sjónarhóli um sama leiti.

Breyting á aðalskipulagi og deiliskipulag.

Sveitarstjórn Skútustaðahrepps auglýsir hér með breytingu á aðalskipulagi Skútustaðahrepps 1996-2015 samkvæmt 2. mgr. 21. gr. skipulags- og byggingarlaga.  

Breytingin felst í því að svæði um 10 ha í landi Voga sem er innan landgræðslugirðingar breytist í verslunar og þjónustusvæði.  Jafnframt fellur verslunar og þjónustusvæði við Jarðbaðshóla sem fyrir er á gildandi aðalskipulagi brott.

Ennfremur auglýsir sveitarstjórn Skútustaðahrepps deiliskipulag af framangreindu svæði í samræmi við 2. mgr. 23. gr. skipulags- og byggingarlaga.

Svæðið er ætlað undir balón og baðhús.

Breytingin á aðalskipulagi og tillögurnar að deiliskipulagi verða til sýnis á skrifstofu Skútustaðahrepps, Hlíðavegi 6, 660 Mývatni, frá 29. apríl 2002 til 27. maí 2002.

Þeir sem telja sig eiga hagsmuna að gæta, er hér með gefinn kostur á að gera athugasemdir við framangreinda breytingu og deilskipulagstillögur eigi síðar en 27. maí nk.

Skila skal athugasemdum til skrifstofu Skútustaðahrepps. Hver sá, sem ekki gerir athugasemdir við framangreinda breytingu á aðalskipulagi og deiliskipulagstillögur fyrir 27. maí n.k. telst samþykkur breytingunni.






Mývatnssveit, 18. apríl 2002.






Sveitarstjóri Skútustaðahrepps.

Breyting á aðalskipulagi og deiliskipulag.

Leiðrétting og framlenging á athugasemdafresti.

Sveitarstjórn Skútustaðahrepps auglýsir hér með breytingu á aðalskipulagi Skútustaðahrepps 1996-2015 samkvæmt 1. mgr. 21. gr. skipulags- og byggingarlaga.  

Breytingin felst í því að svæði um 10 ha í landi Voga sem er innan landgræðslugirðingar breytist í verslunar og þjónustusvæði.  Jafnframt fellur verslunar og þjónustusvæði við Jarðbaðshóla sem fyrir er á gildandi aðalskipulagi brott.

Ennfremur auglýsir sveitarstjórn Skútustaðahrepps deiliskipulag af framangreindu svæði í samræmi við 1. mgr. 25. gr. skipulags- og byggingarlaga.

Svæðið er ætlað undir baðlón og baðhús.

Breytingin á aðalskipulagi og tillögurnar að deiliskipulagi verða til sýnis á skrifstofu Skútustaðahrepps, Hlíðavegi 6, 660 Mývatni, til 30. júní 2002.

Þeir sem telja sig eiga hagsmuna að gæta, er hér með gefinn kostur á að gera athugasemdir við framangreinda breytingu og deilskipulagstillögur eigi síðar en 30. júní nk.

Skila skal athugasemdum til skrifstofu Skútustaðahrepps. Hver sá, sem ekki gerir athugasemdir við framangreinda breytingu á aðalskipulagi og deiliskipulagstillögur fyrir 30. júní n.k. telst samþykkur breytingunni.






Mývatnssveit, 4. júní 2002.






Sveitarstjóri Skútustaðahrepps.

Þrjár athugasemdir bárust.  Frá Sigfúsi Illugasyni, Háaleitisbraut 34, 108 Reykjavík, dags. 30. júní.  Frá Fornleifavernd ríkisins, Sigurði Bergsteinssyni, minjaverði Norðurlands eystra, ódags.  Frá Nátturuvernd ríkisins; Maríu Harðardóttur, sérfræðingi, dags. 27. júní.

Í athugasemdum Sigfúsar Illugasonar birtast áhyggjur af  hleðslum á svæðinu.  Þær hleðslur, sem menn greinir eitthvað á um hversu gamlar kunni að vera liggja talsvert langt (um 100 metra) utan svæðisins.  Þá ber og að geta að þeirra er ekki getið í fornleifaskráningu í hreppnum sem Fornleifastofnun íslands gerði fyrir fáum árum.  Í athugasemdum Sigfúsar kemur fram að tíðkast hafi að sýna ferðamönnum það svæði sem hér er til umfjöllunar.  Því miður er það svo að þetta fallega og athyglisverða svæði hefur verið ferðamönnum hulið.  Með starfrækslu baðlóns á svæðinu mun ferðamönnum í Mývatnssveit opnast nýr heimur sem þetta svæði er, enda kemur fram í greinargerð með skipulaginu að “Hugmyndir eru uppi um að þessar sérstöku jarðmyndir verði kynntar fyrir gestum Baðfélagsins.”

Í athugasemdum Sigurðar Bergsveinssonar, minjavarðar, birtast svipaðar áyggjur og í bréfi Sigfúsar.  Þær hleðslur sem Sigurður minnist á eru þær sömu og Sigfús nefnir.  Því eiga svör við athugasemdum Sigfúsar við um athugasemdir Sigurðar.  Minjavörðurinn nefnir að auki  hleðslur “(líklega leifa eftir brauðbakstur)”. Þær hleðslur sem minjavörðurinn nefnir eru fjarri framkvæmdasvæðinu.  Hitt er annað að fyrir um tíu árum voru nokkrar hleðslur gerðar á svæðinu þegar verið var að mæla hitastig í holum vegna gufubaðsins sem nú er.  Þessar hleðslur kunna að vera frá þeim tíma.  Hvað brauðbakstur í Bjarnarflagi áhrærir, segja fróðir menn, að sú saga nái til fimmta áratugar síðustu aldar.  Fyrir þann tíma hafi brauðbakstur í Bjarnarflagi ekki tíðkast.  Engu að síður er ekki ætlunin að spilla í neinu þeim hleðslum sem á svæðinu eru.  Þvert á móti verður unnt að að koma sögunni á framfæri við gesti í Mývatnssveit og með því að reisa baðlón og gufuböð mun gamla sagn rifjuð upp og kynnt ferðamönnum, auk þess sem hluti af jarðfræðinni birtist ferðamönnum og áhugamönnum á aðgengilegan hátt.

Í athugasemdum Maríu Harðardóttur, sérfræðings hjá Náttúruvernd ríkisins koma að nokkru fram svipaðar athugasemdir og hjá þeim Sigfúsi og Sigurði og eiga sömu svör þar við.  Túffstabbar á svæðinu eru einkum á því svæði þar sem ekki er gert ráð fyrir neinum framkvæmdum.  “Verndin” felst í því að hrófla ekki við þeim, en gera þá sýnilega gestum og gangandi eins og fram kemur í greinargerð með skipulaginu: “Lögð verður áhersla á að túffstöbbum á svæðinu verði ekki spillt. Megin hluti túffstabba er fyrir utan skipulagt svæði en þeir sem eru innan svæðis verður hlíft. Hugmyndir eru uppi um að þessar sérstöku jarðmyndir verði kynntar fyrir gestum Baðfélagsins.”

Í athugasemdum Maríu er gerð krafa um að girða af túffstabana meðan á framkvæmdum stendur “til að hindra að þeir verði fyrir skemmdum af völdum vinnuvéla”.  Sveitarstjórn Skútustaðahrepps telur slíkt valda óþarfa raski auk þess sem vinnuvélar geta jafnt ekið yfir girðingar sem og túffstabba.

Í kafla Maríu um byggingareiti og bílastæði er getið um nokkurt ósamræmi í tekstum.  tekið skal undir að rétt skuli rétt vera og mun nú þegar hafa verið gerð bragarbót á. Í bréfi Maríu er vitnað til 35. gr. laga um náttúruvernd sem kveður á um að mannvirki falli sem best að svipmóti lands.  Þessi lagaskylda er sveitarstjórn og Baðfélagi Mývatnssveitar að fullu ljós, enda ganga hugmyndir út á að fella mannvirki sem best að landi til þess að svæðið og útsýn frá því fái notið sín í öllum mikilfengleika þess.

Sveitarstjórn samþykkir að fela sveitarstjóra að svara athugasemdunum á þeim nótum sem að framan greinir  og óska eftir að Skipulagsstofnun staðfesti breytingu á aðalskipulagi og gerð deiliskipulags í samræmi við auglýsingu.

4. Samningur við Samkaup vegna upplýsingamiðstöðvar.

Samningurinn samþykktur samhljóða.

5. Fjárhagsáætlun Heilbrigðiseftirlits Ne 2003.

Sveitarstjórn Skútustaðahrepps gerir ekki athugasemdir við áætlunina.

6. Leikskólavist fimm ára barna.

Fulltrúar E-lista lögðu fram eftirfarandi tillögu:

Frá og með 1. september ári áður en grunnskólanám hefst verði leikskólavist fimm ára barna foreldrum að kostnaðarlausu.  Foreldrum er þó gert að greiða fyrir fæði barnanna.

Að öðru leyti fer eftir þeim reglum sem um leikskólann gilda þ.e. að sækja verður um vistina hjá stafsmönnum leikskólans Yls.  Jafnframt skal þess getið að ekki er víst að hægt sé að veita öllum sem þess óska vist þar sem stærð þess húsnæðis sem leikskólann hýsir nú er ekki meiri en raun ber vitni.  Því er farið eftir þeirri röð sem umsóknir berast.  Reynt verður eftir því sem kostur er að leysa vanda allra.

Samþykkt samhljóða.

7. Fundargerð bygginganefndar frá 10. júlí.

Sveitarstjórn Skútustaðahrepps samþykkir þá liði fundargerðarinnar sem eiga við um Skútustaðahrepp, þ.e. liði 5, 9, 10, 13ii og 13v.

8. Fundargerð landbúnaðarnefndar frá 6. ágúst.

Sveitarstjórn gerir ekki athugasemdir við fundargerðina.

9. Fundargerð landbúnaðarnefndar frá 19. ágúst.

Sveitarstjórn samþykkir fundargerðina.  Varðandi athugasemdir Kára Þorgrímssonar sem sjá má í 2. mgr. 2. liðar fundargerðarinnar telur sveitarstjórn að óþarft hafi verið að efna til sérstaks fundar vegna þessa máls.  Fundargerð landbúnaðarnefndar frá 6. ágúst var send til sveitarstjórnarmanna 7. ágúst og birtist jafnframt á heimasíðu Skútustaðahrepps um það leiti.  Aldrei. a.m.k. ekki um langt skeið, hefur sveitarstjórn lagt til breytingar á ákvörðun landbúnaðarnefndar um réttardag.

Böðvar lagði fram eftirfarandi tillögu:

Gerður varði samskonar samningur við ábúanda á Litluströnd svo sem er við ábúendur jarðanna, Laxárbakka, Helluvaðs, Stangar, Heiðmerkur, Gautlanda 1, 2 og 3, jarðanna í Baldursheimi og á Grímsstöðum.

Samþykkt samhljóða.

10. Erindi Ferðafélags Akureyrar um stikun gönguleiðar frá Drekagili vestur yfir Dyngjufjöll að Víti í Öskju.

Sveitarstjórn samþykkir erindið fyrir sitt leiti.

11. Könnun á neysluvatns- og frárennslismálum í samstarfi við Heilbrigðiseftirlit Ne.

Heilbrigðiseftirlit Norðurlands eystra, sem og heilbrigðiseftirlit í öðrum landshlutum eru að kanna þessi mál um land allt.  Sveitarstjórn Skútustaðahrepps felur sveitarstjóra að senda könnun til þeirra sem ekki tengjast fráveitu- og vatnsveitu sveitarfélagsins.  Jafnframt er sveitarstjóra falið að taka saman upplýsingar um vatns- og fráveitukerfi sveitarfélagsins og senda Heilbrigðiseftirlitinu þær upplýsingar.

12. Aðalfundur Eyþings sem haldinn verður í Reykjahlíðarskóla 30. og 31. ágúst.

Rætt var um aðalfundinn og fulltrúum Skútustaðahrepps á fundinum, Böðvari Péturssyni og Sigbirni gunnarssyni falið að ganga frá lausum endum.

13. Kaupsamningur og afsal vegna hluta jarðarinnar Voga 2.

Sveitarstjórn gerir ekki athugasemdir við kaupsamninginn og afsalið og felur sveitarstjóra að árita samninginn. 

14. Málefni hitaveitu, hugsanlegar lagfæringar fyrir veturinn.

Birkir hvatti til að veitnanefnd kæmi saman hið fyrsta þar sem hugað yrði að lagfæringum veitnanna fyrir veturinn.  Sveitarstjóri og oddviti upplýstu að nefndin myndi koma saman í byrjun september og væntanlega fara yfir þessi mál.







Fleira ekki gert.







Fundi slitið.

Guðrún María Valgeirsdóttir, 

Jón Óskar Ferdinandsson, Kristján Stefánsson, 

Birkir Fanndal Haraldsson, Böðvar Pétusson.

